
INSON TARAQQIYOTI INDEKSI 
VA UNI ANIQLAB BERUVCHI 
KO‘RSATKICHLARNING 
KORRELYATSION-REGRESSION 
TAHLILI

Tursunov Rasul Tairovich
Millat umidi universiteti dotsenti
rasul_tursunov@yahoo.com

Annotatsiya. Maqolada inson taraqqiyoti indeksi hamda uni belgilovchi asosiy omillardan biri bo‘lgan kutilayotgan hayot 
davomiyligi statistik jihatdan tahlil qilingan. O‘zbekiston Respublikasining inson taraqqiyoti indeksi bo‘yicha prognoz 
ko‘rsatkichlari ishlab chiqilgan. Kutilayotgan hayot davomiyligiga ta’sir etuvchi omillar va ularning o‘zaro bog‘liqlik 
darajasi aniqlangan. Ko‘p omilli regressiya tenglamasi parametrlariga baho berilgan hamda O‘zbekiston Respublikasida 
kutilayotgan hayot davomiyligining prognoz qiymatlari aniqlangan.

Kalit soʻzlar: inson taraqqiyoti indeksi, kutilayotgan hayot davomiyligi, trend, korrelyatsiya, regressiya, o‘sish sur’ati, 
Fisher mezoni.

Abstract. The article presents a statistical analysis of the Human Development Index and one of its main indicators, life 
expectancy. Forecast values for the Human Development Index of the Republic of Uzbekistan have been developed. 
The factors affecting life expectancy and the degree of their interrelationship have been identified. The parameters of the 
multivariate regression equation were estimated, and the forecast values of life expectancy in the Republic of Uzbekistan 
were determined.

Key words: Human Development Index, life expectancy, trend, correlation, regression, growth rate, Fisher criterion.

Аннотация. В статье проведён статистический анализ индекса человеческого развития и одного из его основных 
показателей — ожидаемой продолжительности жизни. Разработан прогноз индекса человеческого развития 
Республики Узбекистан. Определены факторы, влияющие на ожидаемую продолжительность жизни, а также 
степень их взаимосвязи. Оценены параметры многофакторного уравнения регрессии и определены прогнозные 
значения ожидаемой продолжительности жизни в Республике Узбекистан.

Ключевые слова: индекс человеческого развития, ожидаемая продолжительность жизни, тенденция, корреляция, 
регрессия, темп роста, критерий Фишера.

K I R I S H
So‘nggi yillarda mamlakatimizda amalga oshirilayotgan islohotlar aholi turmush tarzini, iqtisodiy yashash 

sharoitlarini, ularning ijtimoiy holatini, ta’lim olish va sog‘liqni saqlash xizmatlaridan foydalanish darajasini 
yanada yaxshilashga qaratilgan [1].

Inson taraqqiyoti indeksi (HDI – Human Development Index) dunyo mamlakatlarida inson taraqqiyotini aks 
ettiruvchi ko‘p qirrali ko‘rsatkich hisoblanadi. Mazkur indeks har yili Birlashgan Millatlar Tashkiloti Taraqqiyot 
Dasturi ekspertlari hamda mustaqil xalqaro mutaxassislar ko‘magida hisoblab chiqiladi. Inson taraqqiyoti indeksi 
muayyan mamlakat aholisining insoniy taraqqiyot darajasini ifodalaydi. Shu sababli u ko‘pincha “turmush sifati” 
yoki “turmush darajasi” kabi ko‘rsatkichlar bilan bir qatorda qo‘llaniladi.

Aholining turmush darajasi va sifati inson uchun zarur bo‘lgan barcha shart-sharoitlarni, odamlarning 
ehtiyojlari hamda manfaatlarini qondirish darajasini birlashtiruvchi toifa hisoblanadi. Har qanday mamlakat 
uchun, uning hududi yoki aholisi sonidan qat’i nazar, aholi turmush darajasi va sifatini baholash masalasi 
alohida dolzarb ahamiyatga ega. Mamlakatimiz rahbariyati uchun aholi turmush sifatini yaxshilash masalasi 
ustuvor vazifalardan biri hisoblanadi.

Aholining hayot sifatini o‘rganishning dolzarbligi mamlakatimizda amalga oshirilayotgan islohotlar doirasida 
ijtimoiy sohani rivojlantirish bo‘yicha olib borilgan ishlarning samaradorligini aniqlashda o‘z aksini topadi. 
Hududlardagi va umuman mamlakatdagi aholining hayot darajasi hamda sifati bilan bog‘liq vaziyatni chuqur 
tahlil qilmasdan turib, ijtimoiy jarayonlarni samarali boshqarish mumkin emas.

M A V Z U G A  O I D  A D A B I Y O T L A R  S H A R H I
Aholining hayot sifatini tahlil qilish masalalariga S.A. Ayvazyan, A.A. Mitroshin, A.I. Kozlov va boshqa 

olimlarning ilmiy ishlari bag‘ishlangan [2, 3, 4]. Xususan, bir qator mualliflarning fikriga ko‘ra, aholi turmush 
sifatini o‘rganishda aholi daromadlari darajasi (Yalpi ichki mahsulot yoki aholi jon boshiga to‘g‘ri keladigan Yalpi 
ichki mahsulot), ta’lim darajasi, o‘rtacha umr ko‘rish davomiyligi, aholi xavfsizligi, uy-joy bilan ta’minlanganlik 
darajasi, infratuzilma, suv va oziq-ovqat mahsulotlari sifati, ekologik holat hamda aholi hayot faoliyatining 
boshqa ko‘rsatkichlarini hisobga olish zarur.

Tug‘ilishda kutilayotgan umr ko‘rish davomiyligi aholi hayot sifatining asosiy ko‘rsatkichlaridan biridir. L.R. 
Faizova [5] asarida tug‘ilishda kutilayotgan umr ko‘rish davomiyligini ekonometrik modellashtirish amalga 
oshirilgan. Ushbu model asosida o‘lim koeffitsiyenti, ifloslantiruvchi moddalar chiqindilari va aholi jinoyatchiligi 
kabi omillarning umr ko‘rish davomiyligiga ta’sir darajasini aks ettiruvchi elastiklik koeffitsiyentlari aniqlangan.

O‘zbekistonda bozor iqtisodiyotiga o‘tish sharoitida inson kapitalining rivojlanishiga ta’sir ko‘rsatuvchi 
omillar tahlil qilingan. Shuningdek, tug‘ilishda kutilayotgan umr ko‘rish davomiyligiga ta’sir etuvchi omillar M.F. 
Fayzieva va L.N. Xazratqulovaning maqolasida o‘rganilib, tahlil qilingan [6].

T A D Q I Q O T  M E T O D O L O G I YA S I
Ushbu tadqiqotni amalga oshirishda ma’lumotlarni statistik tahlil qilish usullaridan, xususan, to‘g‘ri chiziqli 

trend, ko‘p omilli korrelyatsion va regressiya tahlili usullaridan foydalanilgan. O‘zbekiston Respublikasining 
inson taraqqiyoti indeksi dinamikasi tendensiyasini aniqlashda to‘g‘ri chiziqli trend usuli qo‘llanilgan. Umr ko‘rish 
davomiyligiga ta’sir etuvchi omillarni o‘rganishda esa ko‘p omilli korrelyatsion va regressiya tahlili usullaridan, 
shuningdek, Microsoft Excel dasturining ma’lumotlar tahlili (“Анализ данных”) vositasidan foydalanilgan.

Ma’lumotlarni yig‘ishda birlamchi manba sifatida O‘zbekiston Respublikasi Milliy statistika qo‘mitasining 
ochiq ma’lumotlar bazalaridan foydalanilgan. Ikkilamchi manbalar sifatida esa ilmiy maqolalar, kitoblar va 
uslubiy qo‘llanmalar tanlab olingan.

T A H L I L  V A  N A T I J A L A R
Inson taraqqiyoti indeksi hayot sifatining mamlakatlararo taqqoslanadigan yillik ko‘rsatkichidir. Uni 

hisoblashda kutilayotgan hayot davomiyligi, mamlakat aholisining savodxonlik darajasi va turmush darajasi 
kabi uchta asosiy ko‘rsatkichga tayanuvchi koeffitsiyentlardan foydalaniladi.

Inson taraqqiyoti indeksi asosida mamlakatlar tartiblanadi va qabul qilingan mezonlarga ko‘ra to‘rtta toifaga 
bo‘linadi:

−	 inson taraqqiyoti indeksi juda yuqori bo‘lgan mamlakatlar (HDI 0,9 va undan yuqori); 
−	 inson taraqqiyoti indeksi yuqori bo‘lgan mamlakatlar (HDI 0,8 dan 0,9 gacha); 
−	 inson taraqqiyoti indeksi o‘rtacha darajada bo‘lgan mamlakatlar (HDI 0,5 dan 0,8 gacha); 
−	 inson taraqqiyoti indeksi past bo‘lgan mamlakatlar (HDI 0,5 dan kam). 
2010–2024-yillar davomida mamlakatimizning inson taraqqiyoti indeksi o‘sish tendensiyasiga ega bo‘lib, 

faqat COVID-19 pandemiyasi davrida, ya’ni 2020–2021-yillarda, qisqa muddatli pasayish kuzatilgan (1-rasm).

1-rasm. O‘zbekistan Respublikasi inson taraqqiyoti indeksining dinamikasi1

O‘zbekiston Respublikasi inson taraqqiyoti indeksi dinamikasi tendensiyasini aniqlashda to‘g‘ri chiziqli 
trenddan foydalaniladi.

Bu yerda a₀ va a₁ trend tenglamasining noma’lum parametrlari hisoblanadi.
Trend tenglamasining noma’lum parametrlarini korrelyatsion-regressiya tahlili usuli yordamida aniqlash 

mumkin. 

Korrelyatsiya koeffitsiyenti hamda to‘g‘ri chiziqli regressiya tenglamasi parametrlarini aniqlashda Microsoft 
Excel dasturining ma’lumotlar tahlili (“Анализ данных”) vositasidan foydalanilgan.

Korrelyatsiya koeffitsiyenti quyidagiga teng:
r(y,t)=0.978
Yuqorida aniqlangan inson taraqqiyoti indeksining trend tenglamasiga ko‘ra, mamlakatimizning inson 

taraqqiyoti indeksi yiliga o‘rtacha 0,004 birlikka ortib boradi. Inson taraqqiyoti indeksining trend tenglamasi 
asosida ushbu ko‘rsatkichning prognoz qiymatlarini aniqlash mumkin (1-jadval).

1-jadval. O‘zbekistan Respublikasi inson taraqqiyoti indeksining prognoz qiymatlari2 
2025 2026 2027 2028 2029 2030 2031 2032 2033 2034 2035

0,746 0,750 0,755 0,759 0,763 0,768 0,772 0,776 0,781 0,785 0,790

Aholining turmush darajasi va hayot sifati tug‘ilishda kutilayotgan umr ko‘rish davomiyligiga ta’sir etuvchi 
asosiy omillardan biri hisoblanadi.

Umr ko‘rish davomiyligi ko‘plab omillarga bog‘liq bo‘lib, ularga turmush tarzi, daromadlar darajasi, insonning 
tarbiyasi va ta’limi, irsiy omillar, atrof-muhitning ifloslanish darajasi, ovqatlanish sifati, sog‘liqni saqlash tizimining 
rivojlanganligi, jinoyatchilik va bandlik darajasi, tinch va barqaror hayot kechirish imkoniyati kabi omillar kiradi.

Kutilayotgan hayot davomiyligini ko‘p omilli statistik tahlil asosida o‘rganish uchun quyidagi ko‘rsatkichlar 
tanlab olinadi va ular qavs ichida ko‘rsatilgan belgilar bilan ifodalanadi:

−	 tug‘ilishda kutilayotgan hayot davomiyligi (y – natijaviy belgi, yil);
−	 o‘lim koeffitsiyenti (x₁ – omil belgisi, promille);
−	 ro‘yxatga olingan jinoyatlar soni (x₂ – omil belgisi);

1	 https://countryeconomy.com/hdi/uzbekistan
2	 Muallif ishlanmasi

−	 atmosferaga chiqarilgan ifloslantiruvchi moddalar hajmi (x₃ – omil belgisi, ming tonna);
−	 aholi jon boshiga umumiy daromad miqdorining bazaviy hisoblash miqdoriga nisbati (x₄ – omil belgisi);
−	 bandlik darajasi (x₅ – omil belgisi, foizda).
Ko‘p o‘zgaruvchili regressiya tenglamasiga kiritiladigan omillar o‘zaro korrelyatsion va funksional bog‘liqlikda 

bo‘lmasligi kerak. Agar omillar o‘rtasida korrelyatsiya yuqori bo‘lsa, u holda ularning natijaviy ko‘rsatkichga 
ta’sirini aniq baholash qiyinlashadi va regressiya tenglamasi parametrlarini izohlash murakkablashadi.

Juft korrelyatsiya koeffitsiyentlari bir-birini takrorlaydigan omillarni aniqlash va ularni modeldan chiqarib 
tashlash imkonini beradi. Agar juft korrelyatsiya koeffitsiyenti quyidagi shartni qanoatlantirsa:

|r(x1,x2)| ≥0,6

u holda x₁ va x₂ omillar aniq kollinear deb hisoblanadi va ular o‘rtasida chiziqli bog‘liqlik mavjud bo‘ladi. 
Bunday holatda omillardan biri (x₁ yoki x₂) modeldan chiqarib tashlanadi. Natijaviy ko‘rsatkich bilan korrelyatsiyasi 
yuqori va boshqa omillar bilan korrelyatsion bog‘liqligi nisbatan past bo‘lgan omil modelda qoldiriladi [7].

Juft korrelyatsiya koeffitsiyentlarini hisoblash orqali aniq kollinear omillar aniqlanadi (2-jadval).

2-jadval. Korrelyassion matritsa3

y x1 x2 x3 x4 x5
y 1

x1 -0,701 1
x2 0,002 0,022 1
x3 0,057 0,193 -0,183 1
x4 0,610 -0,283 0,452 -0,316 1
x5 0,484 -0,262 0,035 0,302 -0,121 1

2-jadval ma’lumotlariga ko‘ra omillarning juft korrelyasiya koeffitsientlarining absolyut miqdori 0,6 dan 

kichik, ya’ni |r(xi, xj)|<0,6  (i j ). Tanlab olingan omillar o‘rtasida kollinear omillar mavjud emas. 
Ko‘p omilli regressiya tenglamasi quyidagi ko‘rinishga ega: 

Ko‘p omilli regressiya tenglamasida inobatga olinmagan omillar ulushi ko‘p o‘lchamli regressiya koeffitsienti 
R va determinatsiya koeffitsienti D=R2 orqali aniqlaniladi. Microsoft Excel dasturidan (analiz dannix) foydalanib, 
ko‘p o‘lchamli korrelyasiya va determinatsiya koeffitsientlari, regressiya tenglamasining parametrlari va Fisher 
mezonining qiymatlari aniqlandi (3-jadval).

3-jadval. Regressiya tenglamasining parametrlarini baholash natijalari4

Ko‘p o‘lchamli korrelyasiya koeffitsienti ( R ) 0,9769
Determinatsiya koeffitsienti ( R2 ) 0,9545
Regressiya tenglamasining parametrlari P-qiymat
а0 = 58,429086
а1 = - 2,179766 0,000769
a2 = - 0,0000097 0,005099
a3 = 0,001264 0,044965
a4 = 0,06395 0,0000148
a5 = 0,333147 0,000608

Fisher mezoni
Fxaq Fкr
37,73 8,967

3-jadval ma’lumotlariga ko‘ra R=0,9769 va D=0,9545. Hisobga olinmagan omillar ulushi (1-D)·100=4,54 
foizni tashkil etadi. Bu yuqori ko‘rsatkich hisoblanadi. Regressiya tenglamasi parametrlarining (a1, a2 , a3, a4, 
a5) P-qiymatlari juda xam kichik (nolga yaqin), bu esa chiziqli model koeffitsientlarining sezilarlilik (muximlik, 
ahamiyatlilik) darajasi yuqoriligini bildiradi. Fisher mezoning xaqiyaiy qiymati (Fxaq) uning kritik qiymqtidan ( Fкr 

3	  Muallif ishlanmasi
4	  Muallif ishlanmasi

) katta, bundan regressiya tenglamasi chiziqli shaklda bo‘lishining salmog‘i 95 foizdan yuqori degan xulosaga 
kelamiz.

Endi regressiya model approksimatsiyasining (yaqinlashuvining) o‘rtacha nisbiy xatosini aniqlaymiz. Ushbu 
ko‘rsatkich quyidagi formula yordamida aniqlaniladi:

bu erda n  – statistik to‘plamning xajmi,
yi  – natijaviy belgining haqiqiy qiymati,
yp  – natijaviy belgining model bo‘yicha hisoblangan pronoz qiymati.
Modelning prognoz qiymatlari quyidagi regressiya tenglamasi yordamida aniqlaniladi (4-jadval).

                                                                                 (1)

4-jadval. Model approksimatsiyasining o‘rtacha nisbiy xatosi5

Yillar Kutilayotgan hayot davomiyligi, 
yil (yi)

Kutilayotgan hayot davomiyligining prognoz 
qiymatlari, yil (yp)

2010 73 73,2559 0,0035
2011 73 73,0389 0,0005
2012 73,1 72,9040 0,0027
2013 73,4 73,3733 0,0004
2014 73,4 73,5982 0,0027
2015 73,6 73,5055 0,0013
2016 73,8 73,7165 0,0011
2017 73,7 73,8069 0,0015
2018 74,6 74,4255 0,0023
2019 75,1 75,1487 0,0006
2020 73,4 73,3091 0,0012
2021 73,8 73,7527 0,0006
2022 74,3 74,5607 0,0035
2023 74,7 74,7241 0,0003
2024 75,1 74,8800 0,0029

Jami 0,0253
ε 0,1685

4-jadval ma’lumotlariga ko‘ra, mamlakatimizda kutilayotgan hayot davomiyligining ko‘p omilli model asosida 
hisoblangan prognoz qiymatlari bilan uning haqiqiy qiymatlari o‘rtasidagi o‘rtacha nisbiy tafovut (xatolik) 0,169 
foizni tashkil etadi. Bu natija modelning yuqori aniqlikka ega ekanligini ko‘rsatadi.

(1) model yordamida mamlakatimizda kutilayotgan hayot davomiyligining 2025–2030-yillardagi prognoz 
ko‘rsatkichlarini aniqlash mumkin. Buning uchun modelda ishtirok etgan omillarning prognoz davridagi 
qiymatlarini bilish talab etiladi. Modelga kiritilgan omillarning so‘nggi besh yildagi, ya’ni 2020–2024-yillardagi 
ma’lumotlaridan foydalanib, ularning o‘rtacha yillik o‘sish sur’atlari aniqlanadi. So‘ngra ushbu omillarning 
o‘rtacha yillik o‘sish sur’atlari asosida ularning prognoz qiymatlari hisoblanib, (1) formulaga qo‘yish orqali 
kutilayotgan hayot davomiyligining 2025–2030-yillardagi prognoz qiymatlari aniqlanadi:

2025-yil – 75,2;
2026-yil – 75,5;
2027-yil – 75,7;

5	  Muallif ishlanmasi

2028-yil – 75,8;
2029-yil – 76,0;
2030-yil – 76,1.

X U L O S A  V A  T A K L I F L A R
Tadqiqot natijalari shuni ko‘rsatadiki, inson taraqqiyoti indeksining asosiy tarkibiy qismlaridan biri bo‘lgan 

kutilayotgan hayot davomiyligi mamlakatdagi ijtimoiy-iqtisodiy sharoitlar bilan chambarchas bog‘liqdir. Amalga 
oshirilgan korrelyatsion-regressiya tahlili natijasida o‘lim koeffitsiyenti, jinoyatchilik darajasi, atrof-muhitning 
ifloslanishi, aholi daromadlari va bandlik darajasi kutilayotgan hayot davomiyligiga sezilarli ta’sir ko‘rsatishi 
aniqlandi.

Tahlillar natijasida qurilgan ko‘p omilli regressiya modeli yuqori aniqlikka ega ekanligi, ya’ni modelning 
prognoz natijalari bilan haqiqiy qiymatlar o‘rtasidagi tafovut juda past darajada ekanligi tasdiqlandi. Bu esa 
modeldan kelgusida kutilayotgan hayot davomiyligini prognozlashda samarali foydalanish mumkinligini 
ko‘rsatadi.

Prognoz natijalariga ko‘ra, O‘zbekistonda 2025–2030-yillar davomida kutilayotgan hayot davomiyligi 
bosqichma-bosqich oshib boradi va 2030-yilga kelib 76,1 yoshga yetishi mumkin. Bu holat mamlakatda amalga 
oshirilayotgan ijtimoiy, iqtisodiy va sog‘liqni saqlash sohasidagi islohotlarning ijobiy samarasini aks ettiradi.

Shu asosda quyidagi takliflarni ilgari surish mumkin:
−	 aholi salomatligini mustahkamlash maqsadida profilaktik tibbiy xizmatlar va birlamchi tibbiy yordam 

tizimini yanada rivojlantirish;
−	 atrof-muhitni muhofaza qilish, ekologik xavfsizlikni ta’minlash va atmosferaga chiqariladigan zararli 

moddalar hajmini kamaytirish bo‘yicha chora-tadbirlarni kuchaytirish;
−	 aholi daromadlarini oshirish, kambag‘allikni qisqartirish va bandlik darajasini oshirishga qaratilgan 

dasturlarni kengaytirish;
−	 jinoyatchilik darajasini pasaytirish va aholi uchun xavfsiz yashash muhitini yaratishga qaratilgan 

profilaktik choralarni kuchaytirish;
−	 inson taraqqiyoti indeksini muntazam ravishda monitoring qilish hamda hududlar kesimida tahlil qilish 

asosida manzilli ijtimoiy siyosat yuritish.
Mazkur takliflarni amalga oshirish nafaqat kutilayotgan hayot davomiyligini oshirishga, balki Inson 

taraqqiyoti indeksining barqaror o‘sishini ta’minlashga ham xizmat qiladi.

